
NOHORGU L-MAXTURA TAGHNA

Fil-lejl li fih twieled Gest Bambin, Marija “medditu f’maxtura” (Lq 2:7). Il-maxtura mhix xi
dettall sekondarju li nistghu nittraskurawh, imma ghandha tifsira profonda li tghinna nixtarru
din il-grajja, fejn, fi kliem Ruman il-Melodi, “Betlehem fethitilna mill-gdid il-gnien tal-
Gheden”. FI-Gheden il-bniedem ghazel 1i jwarrab lil Alla biex jaghmel fattih u, konsegwenza
ta’ dan, huwa beda, bhall-annimali, imaxtar haxix selvagg (ara Gen 3:18) li jwassal ghall-
mewt, waqt li bit-twelid ta’ Gesl f’Betlehem ghandna fil-maxtura 1-hobz li nizel mis-Sema
biex min jiekol minnu ma jmut qatt. FI-Gheden il-bniedem xehed il-hwejjeg tal-gild tal-
annimali (Gen 3:21), waqt li t-Tarbija ta’ Betlehem radditilna 1-libsa ta’ wlied Alla.

Ha jidwi f’widnejna I-kliem tal-Profeta Izaija: “Il-gendus jaghraf lil Sidu u l-hmar il-maxtura
ta’ sidu, imma Izrael ma jaghrfux, il-poplu tieghi ma jifthimx. Telqu lill-Mulej u... ngibdu
lura minnu” (1:3-4). Tkun tassew hasra jekk “il-hmar jaghraf il-maxtura ta’ sidu” u ahna le,
ghax forsi nikkunsidrawha bhala sempli¢i oggett ta’ tizjin jew accessorju sentimentali tal-
presepju, meta fl-ahhar mill-ahhar 1-istess kelma bil-Latin presepium tfisser maxtura!

Igaghalna nirriflettu 1-fatt 1i fl-ewwel sekli, meta kienu jridu jipprezentaw il-grajja ta’
Betlehem permezz ta’ ikoni, muzajc¢i, u l-bgija, I-artisti ma kinux ipoggu lil Marija u lil
Guzeppi, imma jaghmlu biss il-maxtura bil-gendus u l-hmara. Ma kienx b’nuqqas ta’ rispett
li kienu jhallu barra lil Marija u Guzeppi, imma minhabba raguni teologika.

Fil-fatt, il-Missirijiet tal-Knisja fit-tarbija mimduda fil-maxtura kienu jaraw simbolu gawwi li
jigbor fih dak li sehh f’dan il-lejl qaddis: 1-Iben ta’ Alla sar bniedem u ghammar fostna biex
jehles lill-bniedem minn dak kollu li jista’ jxaqilbu aktar lejn ir-razza tal-annimali.

Fil-lingwa taghna ghandna espressjoni goffa: meta l-bniedem jaghmel hwejjeg li ma
jixirqulux, b’ton dispreggattiv nazzardaw insejhulu “annimal”. Huma diversi dawk I-
ghemejjel koroh li sfortunatament jistghu jpogguna fil-kategorija tal-“annimali”, bhal meta
ma nirragunawx, meta nhallu l-egoizmi taghna jahkmuna, meta nsiru bla galb, meta
konxjament naghmlu ingustizzji, meta bil-gideb nippruvaw nigdmu lil haddiehor, meta nieklu
lil xulxin, meta nhallu l-passjonijiet imexxuna... San Pawl isejjah dawn l-isparaturi xejn
dinjituzi ghalina l-bnedmin bhala “ghemejjel tal-gisem”: “zina, fahx, nuqqas ta’ razan,
idolatrija, seher, mibeghda, glied, ghira, korla, ambizzjoni, firda, partiti, invidja, sokor,
tbahrid, u hwejjeg ohra bhal dawn” (Gal 5:19-21). Kemm huwa minnu li “x-xewqat tal-gisem
iwasslu ghall-mewt” u “huma ghedewwa ta’ Alla” (Rum 8:6-7).

Kif jikteb San Cirillu ta’ Lixandra, “Gesu tarbija sab li 1-bnedmin kienu waqghu fil-livell
baxx hafna tal-annimali u ghalhekk fittex li joqghod fil-maxtura biex ahna nitfghu wara
spallejna x-xewqat tal-gisem u nintrefghu ghal dak il-grad ta’ intelligenza li taghmel gid lin-
natura umana. Fil-maxtura ma hemmzx ikel tal-annimali, imma I-hobz tas-Sema li huwa hobz
li jaghti 1-hajja” (Kumment ghall-Vangelu ta’ Luga, Omelija 1).



It-tradizzjoni Lhudija Zzomm li meta wara 1-waqgha Alla ordna lil Adam biex “jiekol mill-
haxix selvagg tal-art”, Adam bid-dmugh f’ghajnejh jitolbu: “F’gieh il-hniena tieghek, aghmel
li ma nkunx bhall-annimali quddiemek, li niekol il-haxix li nsib fl-ghelieqi”; u f’wahda mill-
midrash insibu li meta Alla sema’ lil Adam jghidlu: “Jien u l-annimali tieghi nieklu mill-
istess maxtura”, Alla tah il-permess biex jibda jiekol hobz bl-gharaq ta’ gbinu (ara Gen 3:19)
(mill-midrash ta’ Avot de-Rabbi Natan).

Ir-rabta li hemm bejn il-maxtura ta’ Adam u dik ta’ Kristu tidher ukoll fit-tradizzjoni
Bizantina. Huwa taghlim tal-Knisja fil-Lvant illi “wara li l-ewwel Adam ghamel id-dnub,
Adam il-gdid [Kristu] nizel biex johorgu minn dik il-maxtura li kien waqa’ fiha”. San Efrem
mis-Sirja jikteb illi meta r-re David dineb, huwa beka ghax intebah li kien gralu bhal Adam li
mit-tron tieghu waqa’ fit-tajn (maxtura) tal-annimali — Adam halla lilu nnifsu jigi mqgarraq
mill-annimal (serp) biex imbaghad sar jixbah lis-serp.

F’dan il-qafas spiritwali fejn il-maxtura jidher li ghandha rabta mad-dnub, il-Missirijiet tal-
Khnisja jghallmu li bhall-annimal li dejjem jirritorna ghall-ikel fil-maxtura, hekk il-bniedem
jirritorna ghad-dnub. Peress li huwa dghajjef, il-bniedem ifittex il-maxtura. Il-bniedem
midneb jidentifika ruhu mal-maxtura. Mhux ta’ b’xejn li San Girolmu jghid li 1-maxtura hija
mahmuga — f’sens li 1-maxtura hi mniggza bid-dnub. Ghalhekk, meta Alla ried jiltaga’ mal-
bniedem, huwa mar ifittxu fil-maxtura ghax jaf li fil-bniedem hemm x’jimbuttah biex jersaq
lejha. Fi kliem iehor, il-maxtura hija 1-post tal-laggha bejn Alla u 1-midneb. Kieku nnehhu I-
maxtura mill-ghar ta’ Betlehem, inkunu nehhejna element importanti, ghax il-maxtura
tipprezenta lil kull wiehed minna I-bnedmin — lilna midinbin.

Ghaldagstant illejla ma ghandu jkun hemm ebda midneb li jzomm lura ghax ihossu mghobbi
bit-toqol tad-dnub tieghu. Hadd ma ghandu ghax jitnaffar minn din it-Tarbija ta’ Betlehem,
anki jekk ghemilu jgaghlu jisthi ghax ma jixragx lill-bniedem! Gesii fil-maxtura jfisser li hu
gie biex jiltaga’ mal-annimali. Dawk li d-dinja tghajjarhom u li huma annimali u
twarrabhom, dan il-lejl huma msejhin biex jingabru madwar il-maxtura, imma din id-darba
mhux biex jieklu haxix hazin, imma l-hobz li jaghtihom il-hajja. Bir-ragun Santu Wistin jara
xebh bejn il-maxtura ta’ Betlehem u altar tas-Sagrificéju ghax il-hobz li hemm fil-maxtura
huwa l-istess hobz Ewkaristiku.

Milied bla maxtura mhux Milied. Presepju minghajr maxtura mhux presepju. Mhux ta’
b’xejn Luqa, fi ftit versi, isemmi tliet darbiet il-maxtura. “It-tarbija mimduda f’maxtura”
kienet is-sinjal moghti lir-raghajja biex jemmnu li tweldilhom is-Salvatur (Lq 2:12). Fi kliem
iehor, f’dan il-lejl gaddis hija I-maxtura li tikxef il-kobor tal-imhabba ta’ Alla li baghat lil
Ibnu biex kull min jemmen fih ikollu I-hajja.

Gesu twieled biex jitgieghed f’maxtura, u jekk nixtiquh jitwieled illum ghandna bzonn
insibulu maxtura. Ghalhekk ma nahbux il-maxtura li hemm f’qalbna, il-maxtura li hemm fiz-
zwigijiet miksura u 1-familji miggeldin, il-maxtura li hemm kull fejn hemm attivita 1i ged
tohloq tbatija, ingustizzji u faqar, il-maxturi li ghandna fil-komunitajiet ekklezjali! Ma
ninsewx li anki jekk il-maxtura tkun tal-kawba jew indurata bid-deheb, maxtura tibqa’. Gest
jrid jitwieled f’dawn is-sitwazzjonijiet biex jibdilhom.

Kieku mhux ghax il-bniedem huwa midneb, kieku Alla ma kienx jibghat lil Ibnu fid-dinja u
Marija ma kinitx “tmiddu fil-maxtura”. Gest huwa d-don tal-Missier, imma hu tahulna
permezz ta’ Marija. “Marija hija dik li ghar tal-annimali taf tibdlu f’dar ghal Gesu bi ftit
faxex u hafna hlewwa” (EG, 286). Ghalhekk f’din is-Sena Marjana, f’dan il-Lejl tal-Milied,



nixtieq naghmel talba lil Marija biex, misjuga mill-ghozza u 1-hlewwa materna taghha, illum
ukoll hija tmidd lil Gesu tarbija fil-maxtura taghna biex din tinbidel u, flok maxtura kollha
tajn, issir tron tal-glorja tieghu fostna.



